
роцентрань акциянди. Но видьма тя кизонда кармайхть кажнайсь сонць эсь умасонза, сяс мес модась колхозти фкя васць ненгя апак явштт.

Кенерсть явштомс аньцек лятфнень Тихай ляйть беряккса.

Сембя сяка и тясанга лиссь аф ладна. Петунин мельникть сязевсь платинац, и вець сембя мянць, изь ту керши беректь шюдерьксонзон эзга. Тянь эзда тишесь ули осал, сяс мес ваяф лятьфня и цебярь урожайсь синь ланксост эряй аньцек оцю ветта меля.

— Петунинть сязевсь? — аф верондазь кизефтезя аляць. — Мес сонь сяда инголя изь сязендев?

— А кия сонь содасы, — аф ванозь ся ширети отвецясь Серафим дядяць.

— Пади, вець сязезя, а пади, и ненгя кода.

— Жулик тя Петунинць, — мярксь аляць. — Што сон, што Данил Егоровичсь, што Загрёбин Семёнц — фкя кампаниясна. Ну, кода синь, кяжиякшнийхть?

— Да кода мярьгомс, — отвецясь Серафим дядяць. — Данилась — ся якай кода-бта соньтеенза не касается. Тиннь, корхтай, тевсь. Кельктяд — калхозу, кельктяд — совхозу. Мон тяса нипричем. Петунинць — мельниксь — ся афкукс кяжиясь. Кяшенцы, а няеви што кяжиясь. Колхознай лятьфненди и сойнгя участкаць повсь. А кодама сонь участкаць? Ц-це-е-бярь участька* Ну, а Загребинць? Тонць содасак Загрёбинть. Тянь сембя шутканенза да прибаутканянза. Аф кунара почтать вельдя плакатт кучсть да всякай лозункт. Ну вов Бочарофсь, сторожсь, тусь синнь, петфнемость велеть ланга. Коса пирьфс, коса стенас петфтасы. Ётни сон Загрёбинть кудонц ваккска и аф содасы: пондамс или аф пондамс? Кода-ба азорсь афоль сялгад. А Загрёбинць лиссь воротанява и рахай: «Месна аф пондат? Эх, тон колхознай пря. Лиятненди празник, а теень стакши штоли?» Сявсь кафта клёк оцю плакатт да и пондазень.

— Ну, а Егор Михайловичсь кода? — кизефтезя аляць.

— Егор Михайловичсь? — отвецясь Серафим дядяць, сонць сяряфнесы шава стаканть.

— Егорсь — кемя ломанць, да мезя-бди аф ладнай колганза ашкодыйхть.

— Мезя ашкодыйхть?


— Вов, кепотьксонди, корхтайхть, што мзярда кафта кизот куца ашель, кода-бта сонь панезь осал тевонкса коста-бди. Кода-

